
Газета издается на 

балкарском языке 

с 1924 года.

Интернет-версия: 

gazeta.zamankbr.ru

Геуюрге кюн,  
къыркъаууз ай 
(сентябрь), 29, 

2020 жыл

№ 116 (20849) ЗА М А Н
КЪАБАРТЫ-МАЛКЪАР РЕСПУБЛИКАНЫ ПАРЛАМЕНТИНИ ЭМ ПРАВИТЕЛЬСТВОСУНУ ГАЗЕТИ ГАЗЕТА ПАРЛАМЕНТА И ПРАВИТЕЛЬСТВА КАБАРДИНО-БАЛКАРСКОЙ РЕСПУБЛИКИВРЕМЯ

Жазылыу - 2021

Хурметли жамауат!
«Заман» газетге 2021 жылны биринчи жарымы-

на жазылыу андан ары бардырылады. 
Энди да сиз ана тилибизде чыкъгъан газетни 

алырсыз, окъурсуз, ол хар биригизни да эсли 
кенгешчигиз, керти хапарчыгъыз, огъурлу сёз 
нёгеригиз болуп турур деп ийнанабыз. Бу магъ-
аналы жумушну болжалгъа салмагъыз!

«Заман» - сизни газетигизди!

Бизни индексибиз – П 5893

Къабарты-Малкъарны налог 
органлары быйыл ал сегиз айны 
ичинде къыралны бюджет си-
стемасына 10,04 миллиард сом 
жыйып жибергендиле. Аны бла 
бу кезиуге салыннган борч 8,4 
процентге артыгъы бла толту-
рулгъанды, алгъын жылны кё-
рюмдюсю бла тенглешдиргенде 
6,4 процентге кёбейгенди. Аны 
юсюнден  ФНС-ни республикада 
Управлениясындан билдиреди-
ле.

Жыйылгъан ахчадан кёп къал-
май 2,4 миллиарды федерал 
бюджетге жиберилгенди, 6,8 
миллиарддан асламырагъы уа – 
КъМР-ни бирикген бюджетине. 
Биринчиси - планындан 9,3 про-
центге артыгъы бла, экинчиси уа  
2,9 процентге азыракъ толтурул-
гъандыла.

Дагъыда бу кезиуде бюджетле-

ден тышында фондлагъа страхо-
вой тёлеуледен  6,16 миллиард 
сом жыйылгъанды. Аны асламы-
сы – 4,5 миллиард сом – Пенсия 
фондха бёлюннгенди. Бир кесек 
заманнга ишсиз къалгъан ючюн 
эмда аналыкъ бла байламлы 
страхование этиуге – 552,4 мил-
лион, медицина фондха уа  1,076 
миллиард сом жиберилгенди. Бу 
кёрюмдюлени экиси да талай 
процентге кёбейгендиле.

Ведомствода  айтханлары-
ча, бир-бир тёлеулени жыйыу 
азайгъаныны сылтауу корона-
вирус жайылгъаны бла бай-
ламлыды. Шёндюгю кезиуледе 
бирле ишлерин тыйгъандыла 
неда жапхандыла, башхала уа 
отчётларын бериуню болжалгъа 
салгъандыла. 

Бизни корр.

Быйыл Къабарты-Малкъарда «АПК-
ны продукциясыны экспорту» деген 
проектни чеклеринде мадар этиуге 
былтырдан эсе юч кереге аслам ахча 
къоратыллыкъды. Аны юсюнден 
республиканы Эл мюлк министер-
ствосундан билдиргендиле. Субсидия 
къоллу болургъа умут этгенледен до-
кументлени алыу да башланнганды.

Айтылгъаныча, быйыл сагъыныл-
гъан ишлеге 349 миллион сом жи-
берилликди. Сёз ючюн, былтыргъы 
болушлукъну ёлчеми 112,5 миллион 
сом эди. Аны хайырындан  суу салынн-
ган жерлени саны 1,6 минг гектаргъа 
кёбейгенди. Алада энчи машинала-
ны хайырланадыла. «Быйыл аллай 

жерлени ёлчеми тёрт минг гектаргъа 
кёбейирикди», - деп белгилегенди эл 
мюлк министр Хасан Сижажев.

Тийишли жорукълада айтылгъаны-
ча, бу субсидияны иели мюлклери бол-
гъан гражданладан эмда эл мюлк хай-
ырланыучу кооперативледен башхала 
алыргъа боллукъдула. Кеслери да эл 
мюлк производство бла кюрешгенле.

Ахча  гидромелиорация жумушлагъа 
этилген къоранчланы бир кесегин 
жабаргъа боллукъду. Сёз мында ол 
санда гидротехника объектле къурауну 
эмда жангыртыуну, суу салгъан маши-
нала, аппаратура, насос оборудование 
сатып алыуну юслеринден барады.  
Бериллик ахчаны ёлчеми къоранчланы 

70 процентине жетерчады.
Документлени алыу 29 сентябрьге 

дери барлыкъды. Аланы МФЦ-гъа эл-
тип берирге неда почта бла жиберирге 
боллукъду.

УЛБАШЛАНЫ Мурат.

«Спорт – жашауну низамы» 
федерал проектни, «Къабар-
ты-Малкъар Республикада 
физкультураны бла спортну 
айнытыу» къырал программа-
ны чеклеринде Май районда 
эки оюн майданны къурулушу 
бардырылады. 

Ала Майский шахарны 5-чи 
номерли школунда бла Ново-
Ивановское элни 7-чи номели 
лицейинде ишленедиле. Къу-
рулуш жазда башланнган эди, 
алай пандемия бла байламлы 
ол сентябрьге  дери тохтатыл-
гъанды. 

Подряд организацияланы 
айтханларына кёре, ала 6 ый-
ыкъны ичинде хайырланыугъа 
берилликдиле. Быллай саулукъ 
кючлеу комплекслени ишлеу 
ёсе келген тёлюлени  спорт 
бла дайым кюрешиулерине 
себеплик этерикди, ол а миллет 
проектни баш борчларындан 
бириди. 

КУЛЬЧАЛАНЫ Зульфия.

КъМР-ни Парламентини 
спикери Татьяна Егорованы 
башчылыгъында законла 
чыгъарыучу органны прези-
диумуну кезиулю жыйылыуу 
болгъанды. Анда «прави-
тельстволу сагъатны» чекле-
ринде «КъМР-де физкульту-
раны эм спортну айнытыу» 
къырал программа къалай 

толтурулгъаны сюзюлгенди. 
Спорт министрни къул-

лугъун толтургъан Аналаны 
Аслан белгили этгенича, 
къырал программада магъ-
аналы ишле бардыла. Ол 
санда физкультура эм спорт 
бла кюреширге мадарла 
къурау, инфраструктураны 
игилендириу, спорт резерв-
ни хазырлау жаны бла жу-
мушла белгиленнгендиле.   

Быйыл а программаны 
жашауда бардырыргъа 858 
358,9 минг сом салыннганды, 
андан 358 058,2 минги фе-
дерал бюджетден бериледи, 
497 161,5 минг сомну - респу-
блика, энтта 3 139,17 минг 
сомну уа муниципалитетле 
кеслери къошарыкъдыла.  

Ведомствону шартларына 
кёре, дайым да спорт эм 
физкультура бла кюреш-
генлени саны былтыр 40,3 
процентге жетдирилгенди.  

Быйыл а аны 45,6 процент-
ге дери кёбейтирге борчла 
салыннгандыла. Ол санда 
инсанла физкультура бла  
чырмаусуз кюреширча ма-
дарла тамамлап, спорт ре-
зерв къурап.

 Бюгюнлюкде уа  47 спорт 
школда спортну  37 тюрлюсю 
бла 36 минг адам кюрешеди-

ле. Аны бла бирге КъМР-де 
спорт федерацияланы 42 
бёлюмю къуралгъандыла: 16-
сы олимпиалы, бири да сурд-
лимпийский тюрлюледен.

 Коронавирус аурууну жай-
ылыуу азайгъаны бла бай-
ламлы ведомствону учреж-
денияларында 3 августда 
жараула башланнгандыла. 
Ала Роспотребнадзорну жо-
рукълары сакъланып бар-
дырыладыла. Ведомствону 
эсгертиулерини чеклеринде 
республикалы, регион эм 
битеуроссей эришиуле къу-
раладыла. Жылны ахырына 
дери 30 эришиу боллугъу 
белгиленеди, ол санда би-
теуроссей даражалы. Сани-
тар-эпидемиология болум 
тюрленсе, эришиулени бол-
жаллары алышынырыкъды, 
неда ала къуралмай къал-
лыкъдыла. 

Аналаны Асланны айт-

ханына кёре, жылны ал-
лындан бери ведомство 
спорт федерацияланы ре-
гион бёлюмлери бла бирге 
жюзге жууукъ жумушну 
толтургъандыла, аладан 
22-си регионла аралы, би-
теуроссей эм халкъла аралы 
даражада. Республиканы 
спортчулары халкъла ара-

лы эм битеуроссей 85 эри-
шиуге къатышхандыла, 95 
спортчубуз алада хорламла 
болдургъандыла неда алчы 
жерлеге чыкъгъандыла. 

Къыралны жыйымдыкъ 
командаларына келечилени 
хазырлар мурат бла  спор-
тну 14 мурдорлу тюрлюсю 
белгиленнгенди. Быйылдан 
башлап алагъа тау-лыжа 
спорт бла пятиборье да 
кийирилгендиле. 

«Демография» миллет 
проектни «Спорт – жашауну 
жоругъу» федерал про-
ектини  чеклеринде респу-
бликада 33 спорт объект 
ишлетирге белгиленеди 
– 5 физкультура-саулукъ 
сакълау комплекс бла 28  
майдан. Бюгюнлюкде уа 
муниципалитетледе кёп 
функциялы 25 оюн майдан 
ишленеди. 

КъМР-де коронавирус ау-
рууну профилактикасы эм 
аны жайылыууна къажау 
оператив штабдан белгили 
этгенлерича, 28 сентябрьде 
вирус жангыдан 42 адамда 
ачыкъланнганды. Алай бла 
пандемияны аллындан бери 
COVID-19-дан ауругъанланы 
саны 7567  пациентге жет-
генди. 

  Тийишли багъыудан сора  
6 467 адам сау болгъандыла 
(ол санда 28 сентябрьде 14 
адам).  Бюгюнлюкде меди-
цина болушлукъ 925 паци-
ентге бериледи. Ахыр беш 
кюнню ичинде ауруудан бир 
инсаныбыз да ауушмагъаны  
ахшы шартладан бириди. 
Болсада пандемияны ал-
лындан бери вирус 91 инса-
ныбызны жашауун  юзгенди.  

Коронавирус КъМР-де 
жайылып башлагъандан  
бери 184,5  мингден аслам  
тест бардырылгъанды (бир 
кюннге  - 1294 тинтиу).  Го-
спитальлада 944 пациент 
бардыла, аланы арасын-
да тест коронавирус ауруу 

жукъгъанын  ачыкъламагъ-
анла да. Реанимация бё-
люмде 49 саусуз турадыла. 

Оператив штабдан бел-
гили этгенлерича,  респу-
бликада жукъгъанланы 80 
проценти аурууну  женгил 
халда кётюредиле.  Вирус 
бютюнда 65 жылдан тамата-
лагъа, ауруулары юслерин-
ден кетмегенлеге къоркъуу-
луду. «Аны себепли профи-
лактика мадарла бютюнда 
магъаналыдыла. Адамла 
кёп жыйылгъан жерледе, 
транспортда  медицина 
маскала жюрютюрге, бир 
бирден бек аздан метр кен-
гликде турургъа, къолланы 
сапын бла терк-терк жуу-
аргъа тийишлиди. Онг бол-
гъанына кёре, адам бла да 
саламлашмазгъа, къучакъ-
лашмазгъа кюрешигиз»,-
деп эсгертгендиле Оператив 
штабдан.

Саулукъ сакълау мини-
стерстводан белгили этген-
лерича, бу кюнледе СПИД-
ни эм жукъгъан аурууланы 
профилактикасы эм алагъа 

къажау арада госпиталь 
ишин жангыртханды. Алай 
бла бюгюнлюкде респу-
бликада коронавирус жукъ-
гъанла алты госпитальгъа 
келтириледиле.   Алада 
барысында да бирге 1155 
жер барды.

Россейде бир кюннге ви-
рус жукъгъанланы саны се-
гиз мингден озгъанды - 8135 
саусуз. Алай бла бюгюн-
люкде къыралда COVID-19 
жукъгъанланы саны 1,159 
миллиондан асламды. Пан-
демияны аллындан бери 
945 минг адам сау болгъан-
дыла. Вирусну кётюралмай, 
20,3 минг адам ауушханды, 
ол санда 28 сентябрьде 61 
саусуз. 

Джонс Хопкинс атлы уни-
верситет белгили этген та-
рихлеге кёре уа, битеу ду-
нияда  бу ауруу  33,07  мил-
лион адамгъа жукъгъанды.   
Вирус миллионнга жууукъ 
адамны жашауун юзгенди 
(997,7 пациент).

ТИКАЛАНЫ Фатима 
хазырлагъанды. 

 «Билим бериу» миллет 
проектни чеклеринде саулай 
къыралны эллеринде «Точка 
роста» деген арала къурал-
гъандыла. Ала, мектепле-
ни башха кабинетлеринден 
дизайнлары бла айырма-
лы болгъанларындан сора 
да, гуманитар эм цифралы 
профильлеге сейирлери 
болгъан жаш адамлагъа 
кеслерин ачыкълар онгла 
берликдиле. Шёндюгю тех-
нологияла, программирова-
ние бла кюреширге сюйген 
окъуучуланы ол аралада 
муратларына жетер амалла-
ры барды. 

Озгъан ыйыкъда Яникой 
элни орта школунда да «Точ-
ка роста» араны къууанчлы 
ачылыуу болгъанды. Ол кюн 
школчулагъа къонакъгъа 
КъМР-ни Билим бериу эм 
жаш тёлю политика жаны бла 
министри Анзор Езаов, Че-
гем районну администрация-
сыны башчысы Юра Борсов, 
районну билим бериу управ-
лениясыны таматасы Жанна 
Арипшева келгендиле. 

Школну арбазында къо-
накъбайла, байрам програм-
маларын кёргюзтюп, билим-
ни жолун сайлагъанларын 
айтхандыла. Министр Анзор 
Езаов, алагъа ыспас этип, 
арада дерследен сора окъуу-
чула жууукъ заманда абадан-
ланы кеслерини жетишимле-
ри бла къууандырырларына 
ийнаннганын билдиргенди. 
Ызы бла къызыл тасманы 
кесип, кабинет бла шагъы-
рейлениу болгъанды.

Мындагъы арада юйре-
тиу бир ненча ызда барды-
рыллыкъды: «Технология», 
«ОБЖ», «Шахматла бла 
шашкала», «Цифралы техно-
логияла». Кеси да шёндюгю-
лю компьютерле, видеокаме-
рала, принтерле, тренажёр 
манекенле эм квадракоптер 
бла жалчытылыныпды. 

Окъутуу ишни мында юч 
устаз Афашокъаланы Ис-
майыл, Таппасханланы Ра-
сул эм Деуаланы Расул 
бардырлыкъдыла. Сёз ючюн, 
Исмайыл Сюлеменовични 
аты саулайда республикагъа 

белгилиди. Аны сохталары 
бюгюнлюкде шашкаладан 
республикада экинчи жер-
дедиле. 

   Таппасханланы Расул бла 
Деуаланы Расул а «ОБЖ» эм 
«Технология» предметледен 
устазладыла. Бюгюнлюкде 
терк медицина болушлукъ 
тапдыра билиуге къайда да 

аслам эс бёлюнеди. ОБЖ-ны 
дерслеринде да  анга энчи 
юйретедиле.

Сабийлени  цифралы тех-
нологиялагъа сейирлери уллу  
болгъаныны юсюнден да айт-
хандыла къонакълагъа. Бир-
бирле компьютерде кеслери 
квадракоптерлени юлгюле-
рин этип да кёргюзтгендиле. 

Окъуучула быллай араны 
ачылгъанына  къууаннганла-
рыны юсюнден школну ди-
ректору Къудайланы Айшат 
да билдиргенди. 

ТАППАСХАНЛАНЫ 
Аминат. 

СУРАТДА: школну коллек-
тиви къонакъла бла.

Билимни жолун сюйюп сайлагъандыла

Оператив штаб

Жукъгъанланы сексен проценти 
аурууну женгил халда кётюредиле

Сёлешиуню темасы – физкультура эмда 
спорт бла кюрешгенлени санын кёбейтиу

Ахыры 2-чи бетдеди.

АПК

Аграрчылагъа – кезиулю субсидияла
Программа

Эки оюн майдан салынады

28-29 сентябрьде Москва-
да бла Минскде Федера-
ция Советни эм Беларусь-
ну Миллет Жыйылыууну 
Республикалы Советини 
башчылыкъларында Бела-
русьну бла Россейни реги-
онларыны жетинчи форуму 
бардырылады. Аны ишине 
Къабарты-Малкъар Респу-
бликаны Башчысы Казбек 
Коков да къатышханды. 

Форумну биринчи кюню-
ню чегинде эки къырал-
ны экспертлери, законла 
чыгъарыучу эм толтуруучу 
власть органларыны, илму 
жамауатларыны келечи-
лери  телемост халда эко-
номика айныу  жаны бла 
бирикген ишни ызларын 
белгилерикдиле, Беларусь-
ну бла Россейни регионла-

рыны тохташыулукъларын 
жалчытыр ючюн элли жаш 
адамларыны социал эм 

экономика тириликлерин 
кётюрюрча болумланы къу-
рауну сюзерикдиле.  Патри-

от сезимлени эм граждан 
жууаплылыкъны айнытыу, 
тарых хазнабызны сакълау 

эм къарындаш халкъланы 
бирликлерин  кючлеу сору-
уланы, 1941-1945 жыллада 
Уллу Ата журт урушда совет 
халкъны жигитлигини юс-
леринден да энчи сёлеши-
рикдиле. 

Ахыр кюнюнде видеокон-
ференция халда форум-
ну регионларыны пленар 
жыйылыулары боллукъду, 
ол «Уллу Хорламны тарых 
хазнасы, Беларусьну бла 
Россейни халкъларыны 
социал-экономика эм тин 
байламлыкъларыны айны-
уларыны мурдоруча» деген 
темагъа кёре бардырыл-
лыкъды. 

КъМР-ни Башчысыны 
бла Правительствосуну 

пресс-службасы.

Финанс жашырынлыкълагъа 
тюшюне 

ПарламентФОРУМ

Россейни бла Беларусьну экономика ёсюулерини 
жаны бла бирге ишлеуню ызлары тохташдырыллыкъдыла

Финансла жаны бла билимни ёсдюрюу 
онлайн проектни чеклеринде республика-
бызны окъуучулары беш минг жети жюз 
лекциягъа къатышхандыла. Проектге 
къыркъ алты школ бла бир колледж къо-
шулгъанды. Энди уа кезиулю жарыкълан-
дырыу кампания 16 сентябрьден башланып, 
юч айны ичинде бардырыллыкъды. Аны 
юсюнден Россейни Банкыны Къабарты-
Малкъарда бёлюмюнден билдиргендиле.

Финанс учрежденияны башчысыны орун-
басары Балаланы Расулну айтханына кёре, 
бу ишни хайырындан  окъуучула финансла 
планланы, страхованияны, инвестиция-
ланы, банк карталаны, киберкъоркъуусуз-
лукъну юсюнден кёп зат билаллыкъдыла. 
Андан сора да, ала тюзюнлей эфирде со-
рууларына экспертледен тынгылы жууапла 
алаллыкъдыла.  Проектге къайсы билим 
бериу учреждение да къатышыргъа бол-
лукъду. Къошакъ информация проектни 
сайтында басмаланады. 

ОМАРЛАНЫ Мурат.

Проект ЖАСАКЪЛА

АЧЫЛЫУ

Ахыры. 
Аллы 1-чи бетдеди.

Соруу-жууап

КъМР-ни Башчысы Къабарты-Малкъар Ре-
спубликаны судьяларыны квалификация кол-
легиясына  жамауатны атындан кандидатланы 
кёргюзтюуню болжалы созулгъаныны юсюнден 
белгили этгенди. 

2020 жылда 26 сентябрьде Къабарты-Малкъар 
Республиканы судьяларыны квалификация колле-
гиясына  жамауатны атындан кандидатланы кёр-
гюзтюрге онг болгъан 30 кюн ётгени бла байламлы 
КъМР-ни Башчысы анга предложенияланы алыуну 
болжалын 30  октябрьге дери созууну юсюнден 
оноу этгенди. 

КъМР-ни 2002 жылда 19 июльда чыгъарылгъан 
«Къабарты-Малкъар Республиканы судьяларыны 
квалификация коллегиясына  жамауатны атындан 
кандидатланы кёргюзтюуню низамыны юсюн-
ден» 43-РЗ номерли законуна тийишлиликде, 
Къабарты-Малкъар Республиканы судьяларыны 
квалификация коллегиясына   жамауатны атындан 
кандидат  РФ-ни инсаны болургъа, ол дайым да 
КъМР-де жашаргъа, анга 35 жыл толургъа керек-
ди. Аны  юридический жаны бла бийик билими 
болургъа, ол намысын, даражасын тюшюрген 
ишлеге къатышмазгъа да тийишлиди. 

Къабарты-Малкъар Республиканы судьяларыны 
квалификация коллегиясына жамауатны атындан 
келечисине бу тюрлю шартлары болгъанла сай-
ланыргъа эркин тюйюлдюле:  сюдню оноуу бла 
жууапха тартылгъанла, аны законлагъа тийиш-
лиликде кетергенле, сюдню оноуу бла ишлерге 
онглары болмагъанлары неда чекленнген онглары 
болгъанлары тохташдырылгъанла, къырал неда 
муниципал къуллукъда ишлегенле, наркология 
неда психоневрология диспансерледе эсепде 
болгъанла, ёкюлле, нотариусла, организация-
ланы таматалары, аланы иелигине эмда праволу 
болумуна да къарамай. 

Коллегиягъа кандидатланы КъМР-ни Жамауат 

палатасы, жамауат биригиуле, аланы республи-
када бёлюмлери, бийик юридический билим 
берген  учрежденияланы (бёлюмлени) илму-пе-
дагогика коллективлери кёргюзтюрге эркиндиле. 

Алай бла белгиленнген органла быйыл 30 ок-
тябрьге дери Къабарты-Малкъар Республиканы 
Башчысына КъМР-ни судьяларыны квалификация 
коллегиясына жамауатны атындан кандидатла-
ны атларын бу адресге  берирге боллукъдула: 
360028, КъМР,    Нальчик,   Ленин атлы 
проспект, 27-чи мекям,  Правительствону 
юйю. 

Кандидатны кёргюзтгенде керекли документле:
- кандидатны кёргюзтген организацияны уставы, 

ол къырал эсепге тургъаныны юсюнден документ-
ни копиясы;

-  кандидат сюзюлген жыйылыуну протоколуну 
копиясы;

-  РФ-ни инсаныны (кандидатны) паспортуну, 
башха документини копиясы;

-  кандидатны анкетасы;
-  кандидатха аны кёргюзтген  организациядан 

(органдан) характеристика;
-  урунуу китапчыгъыны копиясы;
- юридический жаны бла бийик билими болгъа-

ныны юсюнден документни копиясы;
- психоневрология диспансерден медицина 

справка;
- наркология диспансерден медицина справка;
- кандидат ол кёргюзтюлгенине ыразы болгъа-

ныны юсюнден заявление;
-  кандидат кёргюзтген шартланы тинтирге ыра-

зылыкъ бергенини юсюнден заявление.
Соруулары болгъанла бу телефон номерге 

сёлеширге боллукъдула: (8662) 40-62-60.

Къабарты-Малкъар Республиканы 
Башчысыны Администрациясы.

Къабарты-Малкъарны 
Жамауат палатасында 
школлада аш-азыкъ бла 
жалчытыуну мониторин-
гин башлайдыла. Аны че-
клеринде республиканы 
мектеплеринде сабийлени 
аш-азыкъ бла хакъсыз жал-
чытыу къалай тамамланн-
ганына къараллыкъды. 

2020 жылны январын-
да Россейни Президенти 
Владимир Путин Феде-
рал Жыйылыугъа посла-
ниясында 2023 жылны 
сентябрине къыралны 
битеу регионларында да 
башланнган классланы 
окъуучуларына аш хакъ-
сыз берилирге керекли-
син чертгенди. Аны ючюн 
федерал бюджетден 108 
миллиарддан аслам ахча 
бёлюннгенди. 

Алай бла мектепле са-

бийлени исси, качестволу 
азыкъ бла ауузландырыр-
гъа борчлудула. Аланы 
ашлары къоркъуусузлукъ-
ну битеу излемлерине ке-
лиширге, гитчелени жыл 
санларына кёре тынгылы 
жарашдырылыргъа, ёсю-
улерине бла айныуларына 
себеплик этерге керекди. 

 Республиканы школ-
ларын качестволу про-
дуктла, оборудование бла 
жалчытыу тийишлисича 
бардырылырча Жамауат 
палатада «исси телефон» 
ишлерикди, аны номерле-
ри: 8 (8662) 772844, 776993. 
Бу телефонлагъа соруула, 
эсгертиуле, тюзетиуле бла 
сёлеширге боллукъду, деп 
билдиредиле палатаны 
пресс-службасындан.

КУЛЬЧАЛАНЫ Зульфия.

Докладны сюзе, Татьяна Его-
рова программаны толтургъанда 
тюбеген кемчиликлени, аланы  
тамамлау жаны бла мадарланы 
юслеринден соргъанды. Аналаны 
Аслан жангы методикаланы бил-
ген жаш кадрла жетишмегенле-
рин белгилегенди. Аны бла бирге 
спорт объектлени ырысхы-техника 
болумлары осал болгъанды, тре-
нерлени хакълары да азды. 

 Билим бериу, илму эм жаш 
тёлюню ишлери жаны бла коми-
тетни башчысы Нина Емузова 
2025 жылгъа дери республиканы 
инсанларыны жартысы спорт 
бла кюреширге керекди деген 
шартлагъа къалай жетиширге 
белгиленнгенин билирге сюйген-

ди. Докладчы ангылатханыча,   
статистикагъа кийирилген эм 
тамата инсанланы жыл санларын 
69 жылгъа дери азайтыргъа эмда 
саулукъларына кёре спорт бла 
кюреширге жарамагъанланы ары 
кийирирге оноу этилгенди. Алай 
бла быйыл бу кёрюмдюлени 45,6 
процентге жетдирирге онг барды. 

Сёз жангы спорт объектлени 
ишлетиуню, алагъа ахча бёлюуню, 
керекли инвентарь бла жалчытыу-
ну, билим бериу учреждениялада 
майданлада дерследен сора  спорт 
бла кюреширге эркин этиуню юсле-
ринден баргъанды. Физкультура, 
спорт эм туризм жаны бла коми-
тетни башчысы Арсен Барагунов 
ёсюп келген тёлюню Интернетден, 
гаджетледен эслерин жаланда 
спорт бёлаллыгъын чертгенди.

Ахырында Татьяна Егорова 
спорт бла физкультура адамны 
айнытыуда, аны саулугъун иги-
лендириуде артыкъда магъаналы 
болгъанларын белгилегенди. Аны 
бла бирге уа жаш адамланы аман 
къылыкъладан, бузукълукъладан 
сакълауну бир амалы болгъанын 
айтханды. Парламентни спике-
ри ведомстволаны араларында 
байламлыкъланы кючлеуню,  са-
улукълу жашауну жорукъларын 
кенг белгили этиуню магъаналы-
лыгъын да чертгенди.

* * *
Президиумну жыйылыуунда уа 

депутатла «КъМР-ни прокуроруна 
кандидатха ыразылыкъны бериу-
ню низамыны» юсюнден республи-
калы закон кючюн тас этгенин тох-
ташдыргъандыла, «КъМР-де иш 

излегенде тыйгъычлагъа тюбеген 
инсанланы бир-бир къауумларына  
ишчи жерлеге квотала тохташды-
рыуну юсюнден»  законну 5-1-чи 
статьясына тюзетиулеге эм башха 
законопроектлеге къарагъандыла. 

 КъМР-ни Парламентинде Жаш 
тёлю палатаны юсюнден Болум-
гъа тюрлениулеге да къаралгъан-
ды.  Парламентарийле федерал 
законланы проектлерин, башха 
субъектледе коллегаларыны зако-
нодательный башламчылыкъла-
рын да сюзгендиле. Алада жашау 
журтланы ишлетиуню, пенсияны 
страховой кесегини, сабийлери 
болгъан юйюрлеге къырал болуш-
лукъну юслеринден айтылады.

КъМР-ни Парламентини 
пресс-службасы.

УСТАЗ ЭМ 
ЖИГИТ ФРОНТЧУ 

Иван Полищукну аты би-
теу республикагъа да белги-
лиди. Уллу Ата журт урушну 
кезиуюнде ол Ставропо-
льени, Ростов областьны 
эмда Украинаны азатларгъа 
къатышханды. Аны себепли 
Ата журт урушну I эмда II да-
ражалы орденлери, Къызыл 
Жулдузну ордени эмда 26 

майдал бла саугъаланнган-
ды. Ол Нальчикни, Став-
ропольеде Александров-
ская станицаны, Украинада 
Жмеринка, Моспино эмда 
Жангы Ушица шахарланы 
сыйлы гражданини эди.

Иван Полищук 1922 жыл-
да Украина Совет Социа-
лист Республикада Киев 
областьда туугъанды. Ол 

сабий заманда юйюрю ач-
лыкъдан къачып, Къабарты-
Малкъаргъа кёчеди. Мында 
Баптист хуторда (шёндю 
Золка элди) ёсгенди. Элде 
атасы айтхылыкъ сюрюучю 
болгъанды.

Школну тауусхандан сора 
Иван Полищук Нальчикде 
педагогика училищеге ки-
реди. Аны ючюнчю курсунда 
Зольск районда эл школну 

устазы болуп ишлеп баш-
лайды. Ызы бла уа кеси 
эркинлиги бла фронтха ат-
ланады. Аны Архангельск 
областьда Борисовск аскер-
инженер училищеге окъур-
гъа жибередиле. Андан а ол 
гитче лейтенант чын алып 
чыгъады, сапёр ротагъа 
таматалыкъ этип башлайды.

Айтханларына кёре, тюз 
урушну аллында окъуна ая-
усуз сермешни кезиуюнде 
Иван Ильич аягъына ауур 
жаралы болуп, анга болуш-
лукъ этер адам табылмай 
къалгъан эди. Талай кюн 
озгъандан сора ол врач-
ланы къолларына тюше-
ди, алай ол кезиуге хали 
осалына кетеди. Докторла 
аягъын кесип кетерирге 
оноу этедиле. Солдат а анга 
бир да ыразы болмайды. 
Алай бла аягъын сакълай-
ды. Къайтышыр заманы 
уа сегиз айгъа созулады. 
Аягъы юсюне иги да тур-
гъунчу жангыдан фронтха 
жиберирлерин излейди.

Ол 1942 жылда майны 
кюнлеринде болгъанды 
– сермешле Къабарты-
Малкъаргъа жууукълашып 
тебирегенде. В 1943 жыл 
а Иван Полищук фашист-
лени Кавказдан, ызы бла 
аскерлерибиз бла бирге 
Дон, Миус, Къыбыла Буг, 
Днестр сууланы ётюп, Азов-
дан, Мосинден, Токмакдан, 
Жмеринкадан сюрюрге 
къатышханды.

Уруш бошалгъандан сора 
алгъын ишине къайтханды. 
Школда устаз, ызы бла 
завуч эмда директор болуп 
уруннганды. Республиканы 
Жарыкъландырыу мини-
стерствосуну инспектору, 
КъМАССР-ни сыйлы устазы 
да болгъанды. Аскер шу-
ёхлары бла байламлыкъ-
ла жюрютюучю эди, кеси 
да фронтчуланы тюбеши-
улерин къурай турургъа 
сюйгенди. Аны башлам-
чылыгъы бла «Нальчик» 
газет чыгъып тебирегенди, 
Къабарты-Малкъарны ара 
шахарына уа «Аскер мах-

таулукъну шахары» деген 
сыйлы ат бергендиле.

«Атам бек уллу патриот  
иш бардыргъанды. Школ-
чуланы, студентлени, аскер-
чилени алларына чыгъып 
сёлеширге сюйюучю эди, 
аскер-патриот жырланы 
конкурсларыны жюриле-
ринде да олтургъанды, 
- дейди Иван Полищукну 
къызы Татьяна Трубенко. 
– ДОСААФ бла бирге уруш 
ётген жерледе автопробе-
глеге къатышханды. Излеу 
къауумлагъа уа бизни сол-
датларыбызны бла офицер-
лерибизни ёлюклери асы-
ралгъан жерлени табаргъа 
болушханды».

Иван Полищук 2015 жыл-
да дуниясын алышханды. 
Ол кезиуде анга 93 жыл 
бола эди. Къулий  улу атлы 
проспектни бла Карашаев 
атлы орамны арасында 
орамгъа аны атын берирге 
сюедиле.

АНЫ ТАС БОЛГЪАН 
СУНУП ТУРГЪАНДЫЛА
Экинчи жигитибиз Чапа-

ланы Саметди. Аны атын 
Нальчикде Акъ-Тау микро-
районда орамладан бири-
не берирге сюедиле. Аны 
юсюнден артыкъ кёп зат 
белгилиди дерча тюйюлдю: 
ол 1909 жылда туугъанды, 
1943 жылда Шимал-Кав-
каз фронтда ауур жаралы 
болуп ёлгенди.

«Лейтенант Чапа улу 19-чу 
энчи стрелковый бригаданы 
ПТР (танклагъа къажау 
ушкокла) ротасыны коман-
дирини политчасть жаны 
бла орунбасары болгъанды, 
- дегендиле ОНФ-ни КъМР-
де исполкомунда («Жигит-

ни орамы» проектни да 
ала къурагъандыла). 1943 
жылда 20 мартда ол Крас-

нодар крайда, Славянск 
районда, Бараниковск ху-
торну къатында сермешге 
къатышханды. Лейтенант 
душман от ачхан жерлени 
эслегенлей, ала таба къуу-
улуп,  жанын аямай аланы 
къурутханды. Аны бла рота-
сына жол ачханды». 

Бу сермешде Чапа улу 
онтёрт жара алгъанды. 
Госпитальда аладан ёлюп 
кетгенди. Ол аслам заман-
ны тас болгъаннга саналып 
тургъанды. Къабырын а 
артда Краснодар крайда, 
Красноармейск районда, 
Старонижнестеблиевск 
станицада тапхандыла. 
Дуниясын алышхандан 
сора Самет Темукуевични 
«За отвагу» майдал бла 
саугъалагъандыла эмда 
Къызыл Жулдузну ордени 
бла  саугъалаугъа кёргюзт-
гендиле.

Чапаланы Самет бла бир-
ге Хасаниядан фронтха 82 
адам баргъан эди. 

УЛБАШЛАНЫ Мурат 
хазырлагъанды.

Сёлешиуню темасы – физкультура эмда спорт бла кюрешгенлени санын кёбейтиу

СЫЙЛАРЫН КЁРЮУ

Нальчикде Уллу Ата журт урушха 
къатышханланы атларын ёмюрлюкге эсде къалдырлыкъдыла

«Жигитни орамы» деген Битеуроссей проектни 
келечилери Нальчикде эки белгисиз орамгъа Уллу 
Ата журт урушха къатышхан жерлешлерибизни 
Иван Полищукну эмда Чапаланы Саметни атла-
рын берирге чакъырадыла. Бу адамланы къадар-
ларыны юсюнден «Аргументы и Факты» газетни 
корреспонденти Виктория Ветер хапарлайды.

Школчуланы исси аш бла 
жалчытыу – энчи контрольда

БИЛДИРИУ

Судьяланы квалификация коллегиясына  жамауатны атындан 
кандидатланы кёргюзтюуню болжалы созулгъанды 

Россейде жашагъанла базалы 
гарантиялы файданы аллыкъмыдыла?

«Къырал адамгъа аны  ишине, социал 
эм экономика болумуна къарамагъанлай 
тёлеген азайтыргъа эркинлик болмагъан 
эм аз ахча ёлчемни юсюнденди сёз», - 
деп ангылатханды Дмитрий Медведев  
соцпроектлени юсюнден кенгешде. Ал-
лай юлгюле бир ненча башха къыралда 
болгъанларын да белгилегенди ол. Без-
условный файда Италияда тёленеди. Ал-
лай сынау  Финляндияда майда ахырына 
жетдирилгенди. Бразилияда ол къолайсыз 
юйюрлеге деп бардырылады, Индияда – 
фермерлеге. Базалы файда бла байлам-
лы сынауну Германияда да башларгъа 
дейдиле.

Superjob.ru кёргюзтгенича, гражданланы 
асламысы (68 проценти) къалай-алай бол-
са да, адам базалы файда къоллу болса 
сюедиле.Сёз ючюн, иш табылмай эсе 
неда айлыкъ (пенсия) изленнген ёлчемге 
жетмей эсе. Аллай ахча эсепде къаллай 
бир болургъа тийишлиди? Орталыкъда, 
сорулгъанланы айтханларына кёре, айгъа 
28 500 сом.

Лукашенкону сабийлери не бла 
кюрешедиле?

Николай  Александр Лукашенкону ючюн-
чю жашыды, ол некяхда тууулмагъанды. Бу 
кюнледе анга оналты жыл толгъанды. Тёрт 
жылындан башлап ол официал халлы тю-
бешиулеге къатышханлай турады – атасы 
бла Папа Римскийде къонакъда эм ООН-
да Генассамблеяда да болгъанды.

Даражасын кётюрюрча огъурлу атаны 
юлгюлю сыфатын кёргюзтюп турууну Лу-
кашенкогъа британлы пиарщикле борчха 
салгъандыла, дейдиле Белоруссияда. 
Николай музыканы (фортепианода согъа-
ды) эм спортну (хоккей, биатлон) сюеди. 
Июньда Белорус къырал университетни 
лицейини 10-чу классына киргенди, алай 
алгъаракълада, СМИ-ле билдиргенлерине 
кёре, заявлениясын артха алгъанды.

Ол лицейде президентни ортанчы жашы-
ны – Президент спорт клубха башчылыкъ 
этген 40-жыллыкъ Дмитрий Лукашенкону 
- эки къызы окъуйдула. Тамата жашы, 
44-жыллыкъ Виктор Лукашенко, атасыны 
миллет къоркъуусузлукъ жаны бла бо-
лушлукъчусу болуп ишлейди, Къыралны 
къоркъуусузлукъ советине киреди.

Къайсы юйюрлеге 
берилликди ахча болушлукъ?

Тёртюнчю сентябрьден правительство 
соцконтрактны ахчасын къоратыргъа 
жарарыкъ товарланы бла жумушланы 
тизмелерин кенгертгенди.  Юйюрле энди 
сабийлерине быстыр эм аякъ кийим 
алаллыкъдыла, предпринимательлеге уа 
мекямны ортакъгъа эм материалла алыр 
онгла бериледиле.

Федерал бюджетден болушлукъ бусагъ-
атда 21 регионда бериледи. 2021 жылдан 
федерал соцконтрактла битеу къыралда 
бардырыллыкъдыла. Ала файдалары 
жашау этерге боллукъ ахчаны эм азындан 
алаша болгъан инсанла эм юйюрле бла 
тохташдырыллыкъдыла. 

- Сабийлери апчымаз ючюн къолайсыз 
юйюрлеге болушургъа тийишлиди, - дей-
ди экономика илмуланы доценти Сергей 
Смирнов. – Ахчаны тюзюнлей къолгъа бе-
риу да изленмейди. Мен Липецк областьда 
бир юйюрню билеме да, ала соцконтрактха 
кёре ийнек бла тауукъла алгъандыла, энди 
кеслерине да жетеди, къалгъанын а сатхан 
да этедиле.

Окъуугъа алыннган кредит ючюн 
азыракъ тёлерге къаллай онг барды?

«Правительство билим бериуге льго-
талы кредитни жыллыкъ ставкаларын 

8,5 процентден 3 процентге тюшюрюрча 
бегимни къабыл кёргенди. Жангы став-
ка алгъын алыннган кредитлеге кёре да 
ишлерикди. 

Аны себепли сиз къырал болушлукъ про-
граммагъа кёре ахча борч алгъан эсегиз, 
банкыгъызгъа барыгъыз, ол ставканы 
азайтыргъа борчлуду», - дейди финансла 
жаны бла билимлиликни консультанты 
Ольга Андреева. – Вузну неда колледжни 
тауусхандан сора адам алгъын кредитни 10 
жылны ичинде къайтарыргъа болгъанды, 
энди ол болжал 15 жылгъа дери соозул-
гъанды.

Андан сора да, окъууну бошагъандан 
сора 9 айны ичинде инсан кредитни кесин 
угъай, процентлерин тёлеп турургъа эркин-
ди, алгъын ол болжал юч ай эди. Аны хайы-
рындан выпускник иш табып, биринчи ахча 
жыйымдыгъын къурап башлаяллыкъды».

Тюшлени къыйматларын 
ангылау къалай къуралады?

Тюшлени тинтген алгоритмни  италиялы 
алимле  къурагъандыла. Бу амал саусуз-
ланы тюшлерин кеслери алларына сюзюп, 
аланы психологиялы жарсыуларын кете-
рирге кюрешген психотерапевтлени  иш-
лерин женгиллендирикди, дейдиле ала.

«Адамланы тюшлерини юсюнден авто-
матикалы тинтиучю жалгъан нейросетьле-
ни мурдорларында къуралгъанды, - дейди 
МГУ-ну биология факультетини нейрофи-
зиология эм нейроинтерфейсле лабора-
ториясыны таматасы Александр Каплан. 
– Программа  сынаугъа къошулгъанланы 
тюшлери аланы тюнлеринде болгъан 
ишлени мурдорунда къураладыла деген 
оюмдан жаратылып тохташдырылгъанды. 

Алай бла тюшлени кесеклерин сюзюп, 
адамны кюндюзгю жашауун билирге бол-
лукъду.  Автоматикалы тинтиуню 75 про-
центи психотерапевтле кеслери алларына 
бардыргъан тинтиуле бла келишгендиле».

Къаллай жау хайырлыды?
Эритилген жауну хазырлагъанда, битеу 

къошакъла кетерилип, таза жау къалады. 
Аны къурамы уа бек игиди, санда-чархда 
толусунлай эритилинеди.  Аны себепли  
сары жаудан эсе эритилген жау хайыр-
лыды. 

Анда D, A,E витаминле асламдыла, 
лактоза уа жокъду, ол бир-бирлеге бек 
магъаналыды.  Алай эритилген жауну ко-
лориялары бирсиден эсе кёпдю, ол а аны 
хайырланыуда чекле салады.

Жууаланы кимге 
ашаргъа жарамайды?

Жууаланы клетчаткалары ючюн ала ауур 
ашарыкъгъа саналадыла. Гастритлери, аш 
орунларыны язвалары болгъанла аладан 
кеслерин тыяргъа тийишлидиле.  Ауруу 
бир кесек шошайгъан заманда, жууаладан 
шорпачыкъны  уртларгъа боллукъду (алай 
жууаланы алгъадан андан чыгъарып). 

Къууурулгъанланы уа аш орунлары 
ауругъанлагъа бир заманда да хайырла-
ныргъа керекмейдиле. Ала аурууну бютюн 
къозгъаргъа боллукъдула.

Пластик шешаладан суу ичиу 
къоркъуулумуду?

- Тюкенде сатылгъан суу къоркъуусуз-
ду, - дейди аш ашау эм биотехнологияла 
ФИЦ-ни врач-диетологу Наталья Денисо-
ва. – Алай пластик орундагъы суу тургъан 
тапкагъа тюзюнлей кюн таякъла жетселе, 
аны тышы жылынып башлайды.  Пластик 
учуз эсе, андан  къоркъуулу затла чыгъ-
арылмайдыла деп айтыргъа къыйынды.

Аллай сууну ичип туруу игиге келтирлик 
тюйюлдю. Суу газировкалы эсе уа, аллай 
къоркъуула эки кереге кёбейедиле. 

Федерал газетлени материалларына 
кёре ЖАНГУРАЗЛАНЫ Нажабат 

хазырлагъанды.

Кърымда бу кюнледе культураны эм 
искусстволаны жаш келечилерини «Тав-
рида» форумларыны эсеплери чыгъа-
рылгъандыла. Анда хорлагъанланы са-
нына бизни республикадан Ислам Беров 
киргенди. Ол форумгъа #IMPROfamily 
маданият сообществону проекти бла бар-
гъанды эм 650 минг сом грант къытханды. 

Ислам билдиргенича, аланы проектлери 
акъылбалыкъ болмагъанланы бла жаш 
адамланы бош заманларын хайырлы 
ётдюрюу бла байламлыды. Чыгъарма-
чылыкъны бирге бардырыу социал жа-
шаугъа тири къатышыргъа, жамауатда 
байламлыкъла къураргъа, командада 

ишлерге юйренирге себеплик этеди. Жаш 
адамланы билимлерин ёсдюрюрча, чыгъ-
армачылыкъда алгъа барырча онгла къу-
раргъа тийишлиди. Бизни 34-сагъатлыкъ 
курсубузгъа 100 инсан жюрюрюкдюле. 
Ахырында Къабарты-Малкъар къырал 
университетни мурдорунда чемпионат 
бардырыллыкъды, дегенди ол.

Курсну программасына «Импровизация 
БАТЛ», Comedy Club Production проектни 
чеклеринде «Импровизация. Командала» 
театр оюнла, 100-ге жууукъ тюрлю-тюрлю 
разминкала, упражненияла киредиле. 
Аланы  болушлукълары бла жаш адамла 
театр ишни энчиликлерине тюшюнюрюк-
дюле, анда алгъан сынамларын артда 
сахнада эм чыгъармачылыкъ майданлада 
хайырланаллыкъдыла. Дерсле ыйыкъгъа 
эки кере къураллыкъдыла, эки сагъатны 
бардырыллыкъдыла, къошакъ халда ре-
петиция кюнле да боллукъдула. 

Форумгъа саулайда 34 адам къатышхан-
дыла. Аладан грантланы жетеулен алгъан-
дыла, аланы проектлерин тамамлаугъа 4 
090 000 сом берилгенди. 

Эсгертиу. «Таврида» арт-кластер жаш 
адамланы чыгъармачылыкъда фахму-
ларын ачыкъларгъа, кеслерин креатив 
студиялада сынаргъа онг береди. Ол 
«Билим бериу» миллет проектни «Социал 
тирилик» социал проектини чеклеринде 
Жаш тёлюню ишлери жаны бла федерал 
агентствону себеплиги бла бардырылады. 
Анга культураны бла искусстволаны иш-
чилерини «Таврида», «Таврида – АРТ», 
билим бериу «АРТ-резиденция «Таврида» 
форумла киредиле. Проект «Маданият 
башламчылыкъланы айнытыуну арасы» 
организацияны башчылыгъы бла  тамам-
ланады.

ХАБИБУЛЛАХЛАНЫ Зульфия.

Жамауат палатаЭСЕПЛЕ ЧЫГЪАРЫУ

Озгъан ёмюрню 20-30-чу 
жылларында ана адаби-

ятыбызны мурдорун салгъан-
ла Гуртуланы Берт, Хочуланы 
Салих, Отарланы Керим, Къу-
лийланы Къайсын, Будайла-
ны Азрет, Теммоланы Хамид, 
башхала да уллу орус поэтлени, 
жазыучуланы чыгъармаларын 
малкъар тилде ангылатханды-
ла. Къайсын бек биринчи А. 
Пушкинни «Тутмакъ» дегени 
назмусун кёчюргенин айта 
эди. Хочуланы Салих «Жаны 
болгъан кезлеу» деген статья-
сында М. Горькийни хапарла-
рын кёчюргенме эм ол ишни 
юсюнде адабият усталыкъгъа 
юйреннгенме дейди. 

Къаракетланы Исса уа М. 
Лермонтовну «Бороди-

носун» кёчюргенди. Залийхан-
ланы Жанакъайыт – «Бизни 
заманны жигитин», Отарланы 
Керим – К. Тренёвну «Любовь 
Яровая» эм А. Корнейчукну 
«Гибель эскадры» драмаларын, 
Къулийланы Къайсын Лопе де 
Веганы «Къой шауданын», Мо-
льерни «Скопенни хыйлалары» 

пьесаланы… Дагъыда А. Пуш-
кинни, В. Маяковскийни, баш-
халаны да иги кесек назмулары 
бла шагъырейлендиргендиле. 

60-чы жыллада Гуртуланы 
Салих С. Есенинни «Анама», 
К. Симоновну «Мени сакъла» 
деген эм башха назмуларын 
кёчюргенди. Артда уа Ш. 
Руставелини «Къаплан тери 
кийген жигити» бла къууан-
дырлыкъды окъуучуну. 

Малкъар жазыучуланы 
чыгъармалары халкъы-

быз сюргюнден къайтхандан 
сора кёчюрюлюп башлагъан-
дыла. Кертиди, Къайсынны бла 
Керимни назмулары орус тилде 
уруш заманда эшитилгендиле. 

Поэтлени орус тилде ауазла-
ры къайда да эшитилгендиле. 
Ол сыналгъан амалны бюгюн 
да хайырланадыла. Сёз ючюн, 
Къулийланы Къайсынны, Отар-
ланы Керимни, Расул Гамзатов-
ну, Чингиз Айтматовну, Давид 
Кугультиновну, Мустай Карим-
ни, кёп башхаланы да дуниягъа 
сюйдюрген орус тилди. Аны 

юсю бла къайсы халкъны да 
адабият жетишимлери ачыкъ 
боладыла. 

Малкъарны, саулай Кавказ-
ны да ёхтемлиги, акъ сёз-

ню сыйлы устасы Къулийланы 
Къайсын, алда сагъынылгъа-
ныча, кеси да кёп зат этгенди 
бу жаны бла да, бютюнда Къыр-
гъызстанда жашагъанында. 
Сёз ючюн, Тугельбай Сыдык-
бековну «Тауланы сабийлери» 
деген китабын ол къыргъыз-
чадан орусчагъа кёчюргенде, 
авторгъа Сталинни саугъасын 
бергендиле. Чингиз Айтматовну 
да биринчи хапарларын ол бел-
гили этгенди башха миллетлеге. 
Къайсынны жазгъанларын да 
кёпле ачыкълагъандыла. Ол 
да бек иги билгенди орус тилни, 
алай кеси жазгъанны кёчюр-
генни тийишли кёрмегенди. 

Аны ана тилдеги назмула-
рын бла кёчюрмелерин 

тенглешдирип, къууаннганла, 
жарсыгъанла да тюбейдиле. 
Алай а биринчиле къайда кёп-
дюле.  Бек алда аны назмула-
рын кенгнге жайып Дмитрий 

Кедрин башлагъанды. Сёз 
ючюн, «Таулу болгъаным – 
къууанчым мени», «Жерим», 
«Аппамы юйю», «Фронтда 
гюлле» д.а.к. Ала жазыл-
гъан, кёчюрюлген да 1942 
жылда этгендиле. «Таулу 
болгъаным къууанчымды» 
(«Всегда гордился тем, что 
горец я!») деген, Н. Тихоновха 
аталгъан назмуну сейир энчи 
белгиси барды поэтни къа-
дарында. Тюз да Кедрин аны 
кёчюргенлей, назмуну радио 
бла бергендиле. Уруш бара 
тургъанына да къарамай, 
СССР-ни Жазыучуларыны 
союзу 1942 жылда Москвада 
Къайсынны быллай таукел 
чыгъармачылыгъына атап, 
жыйылыу къурагъанды. Аны 
бла къалмай Къайсыннга 
1943 жылда Сталин атлы пре-
мия берирге оноу этилгенди. 
Алай кёчгюнчюлюк палах ол 
затны жолун кесгенди. На-
змугъа макъамны уа Рахай-
ланы Анатолий жазгъанды.

Къайсындан он жылгъа 
тамата Дмитрий Кедрин 

Донбассда туугъанды. Жа-
шагъан а Москвада этгенди. 
«Молодая гвардия» китап бас-
мада ишлегенди. Уллу Ата журт 
урушну заманында, кёзлери 
иги кёрмегенине да къарамай, 
фронтха барып, бир къауум за-
манны «Сокол Родины» деген 
газетде аскер корреспондент 
болуп тургъанды. Хорламдан 
сора юч ай озуп, аны орамда 
ауушуп тургъанлай тапхандыла. 

Кеси саулукъда аны жалан-
да бир китабы чыкъгъан-

ды. Артда уа жыйырмадан 
асламы басмаланнгандыла. 
Ол Мусса Джалильни, Гамзат 
Цадасаны, Шандор Петефи-
ни, Мажит Гафурини, Коста 
Хетагуровну, башхаланы да 
кёчюргенди орус тилге.

Къайсын кесини эсгериуле-
ринде ол ариу ниетли, таза, 
тюз адам болгъанын айтады: 
«Мен аны сюйгенме да, андан 
этеме аны юсюнден сагъыш. 
Ол акъгъа – акъ, къарагъа 
къара деген фахмулу адам 
эди…» 

Къулий улу 1945 жылны ал-
лында, госпитальдан чыгъып, 
Орта Азиягъа тебирегенде, 
бир къауум заманны Черкизо-
вода аны юйюнде жашагъан-
ды. «Подмосковьяны жангыз 
абиреги», – деп къубултханды 
аны Кедрин. Анга атагъан 
аламат назмусу бла да къууан-
дыргъанды Къайсынны. 

Николай Тихонов а Къай-
сынны назмуларын 1950-чи 

жыллада кёчюргенди: «Кече 
келгенлей», «Жаууннга айта-
ма», «Кечегиде тарда», «Кюз 
арты келгенди сизге, таула-
рым», «Ана тил», «Кёп жер-
леде…», д.а.к. Биринчи кере 
аны Къайсын жаш заманында 
таулада кёргенди. Артда уа 
Тихонов аны юсюнден былай 
жазгъанды: «Мен Огъары Че-
гемни аны таурухлу къалалары 
бла бек сюеме. Анда ётгенди 
поэтни сабийлиги. 

Узун жол баргъанды Къулий 

улу. Аны чыгъармачылыгъы 
кесине чексиз къызыуну бла 
шаудан салкъынлыгъын, гюр-
бежиде чёгюч тауушну, жара-
лы терекни ынычхагъанын, ай 
тийген къаяланы да жыйгъан-
ды. Къайсын поэтди эм аскер-
чи. Ол адамлагъа: «Сизни 
ачыуугъуз мени ачыуумду», 
– дер ючюн жаратылгъанды. 
Биз анга ышынабыз. Ол жашау 
кертилигин жигитликни жа-
рыгъын элтген назмуларында 
къатлайды».

Къайсын да, Кавказгъа, 
аны тауларына эм 

адамларына кертилигин кёр-
гюзтюп, Тихонов, кеси да Уллу 
Ата журт урушну солдаты, аны 
бек къыйын заманлада таукел 
этгенин айтады. Ол къырал 
таматаладан жигит аскерчиге, 
уллу поэтге сюргюнню сынат-
мазларын тилегенди. 

Кёчюрмечилик ишини 
юсюнден айта, Къайсын: 
«СССР-ни жазыучуларыны 
биринчи съездлеринде окъуна 
Н.Тихонов, аланы бек аламат 
поэзия чыгъармаларын орус 
тилге кёчюрюп, поэтлени ара-
ларында бурууланы кетерирге 
керекди, деп бир ахшы акъыл-
ны айтханды. Кеси да ол ишни 
пионери болгъанды эм аламат 
кёчюрмеле этгенди…»  – деп 
жазады.

Къайсынны назмуларын 
Юлия Нейман, Дми-

трий Голубков, Семён Липкин, 
Вера Звягинцева, Михаил Зен-
кевич, Давид Бродский, Наум 
Гребнев, Яков Козловский, 
Евгений Елисеев, Юрий По-
лухин, Наум Коржавин, Олег 
Чухонцев,  Даниил  Долинский, 
Белла Ахмадулина эм башхала 
кёчюргендиле. Михаил Дудин 
а «Ленинни юсюнден таулу 
поэманы» бла «Аууш» деген 
поэманы орус окъуучулагъа 
саугъа этгенди. «Сивашда» 
деген назму къаууму бла орус 
окъуучуланы Юрий Полухин 
танытханды. 

Къайсынны аслам назму-
сун, бир къауум поэма-

сын да Наум Гребнев кёчюр-
генди орусчагъа. Аланы бары-
сын да санар онг жокъду: «Мир 
и радость вам, живущие!», 
«Раненный камень», «Любви 
слова – они стары», «Чёрный 
конь умирает на белом снегу», 
«Когда я говорю с горами», 
«Ты распустила волосы свои», 
«На свадьбах весёлых поют 
сыновья...», «Пусть никогда 
не умирают дети!», «Жить, 
удивляясь», «Твоим рукам, да-
рующим тепло...» эм башхала.

Аладан бир къаууму уа 
жырла болуп къалгъанды-

ла: «Музыка», «Все еще впере-
ди», «Мелодия», «Красавицы 
нашей земли», «Той женщине, 
которую люблю», «Женщина 
купается в реке»… 

Яков Козловский да Къай-
сынны: «Поэт Востока женщи-
ну любил...», «Славой ангель-
ской ты не увенчана...», «Когда 
с обидой и печалью...», «Сол-
дат от боли умер...», «Женщи-
на месит взошедшее тесто...», 
«Быки, идущие в сумерках» 
деген эм башха назмуларын 
кёчюргенди.

Орус адабиятчы Станислав 
Рассадин кесини эсге-

риуле китабында Къайсын-
ны юсюнден былай айтады:  
«Ол Москвада больницадан 
Малкъаргъа кете туруп шуёх-
ларына сёлешгенди. Аланы 
барына да ала аны жашауунда 
не магъананы тутханларын 
айтып, ыразылыгъын билдир-
генди. С. Липкиннге, Н. Греб-
невге, башхалагъа да. Манга 
уа сёлешген болурму? Узакъда 
эдим. Сёлешген сунама. Сора 
аны бла бирге мен анга не зат 
айталлыкъ эдим, ол ахыр кере 
болгъанын биле тургъанымлай 
дейме да, анга жууап табал-
майма…»

Уллу поэт аны сёзюн орус 
тилге кёчюрюп, кёп миллетлеге 
оюмларын туура этген кёчюр-
мечилеге жюрегини теренин-
ден ыразы эди.

МУСУКАЛАНЫ Сакинат.

Тёппеланы Мариям, Му-
сукаланы Борисни къызы,  
жыйырма беш жыл мындан 
алгъа, педагогика учили-
щени бошап, башланнган 
классланы окъутхан устаз 
болуп келгенди школгъа. 
Сабий садда ишлегенли уа 
онбеш жыл болады. 

Бусагъатда Кёнделенни  
1-чи номерли школуну 
сабий садында жыл сан-
лары тёртден алтыгъа 
дери болгъан балаланы 
юйретиучюлериди. Андан 
ишини юсюнден оюмларын 
айтырын тилегенбиз.

– Мариям, бу ишни жю-
регинг бламы сайлагъанса 
огъесе элде башха иш болмай 
алай тюшюпмю къалгъанды?

– Устаз болургъа сабийли-
гимден умутлу эдим. Школну 
бошап, педагогика училищеге 
да сюйюп киргенме. Анда 
окъугъаным мени кёп затха 
юйретгенди. Аламат устазланы 
къолларына тюшгенме. Кура-
торум Къулийланы-Биттирланы 
Софья эди. 

Ол дуниясы ариу болсун, 
кенг болсун. Ол бизге туугъан 
аналарыбыздан башха бол-
магъанды. Директорубуз а, 
Байчеккуланы Нина, не соруу 
бла келсенг да, къайгъынгы 
да къолу бла алып кетергенча 
этип къоя эди. Аллай игиледен 
юлгю ала, бютюнда бек сюй-
генме усталыгъымы.

– Он жылны башланнган 
классланы окъутханса. Аланы 
бла бу сен юйретген сабийле-
ни араларында башхалыкъ 
бармыды?

– Болмай а. Сабийле бусагъ-
атда анадан окъуна акъыллыла 
болуп тууадыла, ол кертиди. 
Алай аланы жамауатда, адам-
ла ичлеринде кеслерин жюрю-
тюрге юйретиу гитчеликден, 
саддан башланады. Школгъа 
ала бир бири бла байламлыкъ 
къураргъа, низамгъа да юйре-
нип барадыла. Аланы адамча, 
инсанча ишленмекликлери 
сени ишинги кёрюмдюсю бо-
лады.

– Сизде иш къалай къура-
лады? 

– Бизни садик уллу тюйюлдю. 
Эки группа барды, экисинде 
да сабийлени саны эки жый-
ырмагъа жете болады. Урунн-
ганла да анга кёре. Таматабыз 
Диналаны Кларады. Ишни 
къурагъанына сылтау табарча 
тюйюлдю. Кеси тарыхчы болуп 
тургъанлай, былай тюшюп 
къалып, къолгъа алгъан жуму-
шун сюйгенди да, жетишимли 
этерге итинеди. Мени нёгерим 
Доттуланы Зояды. Бирси груп-
пада Атмырзаланы Фатимат, 
Малкъондуланы Фарида эмда  

Гыттыуланы Асиятдыла юйре-
тиучюле. Нянькала уа экидиле 
– Текуланы Асият бла Князла-
ны Анжела. Музыка ишчибиз 
Бапыналаны Нюрханды. Ба-
лаланы Лейля уа экинчи жыл 
школгъа барлыкъ сабийлени 
хазырлайды. Бир бирни билип, 
ангылап ишлейбиз. Ол аны, бу 
муну борчу деп жокъду арабыз-
да, сабийге тап болсун ансы. 
Ата-анала да, сау болсунла, 
керек кезиуде билеклик этеди-
ле. Балалары не жаны бла да 
айнысала сюедиле, ол затха эс 
да бурадыла. 

– Ыразымыса огъесе же-
тишмеген затыгъыз боламы-
ды? 

– Биз районда башха сад-
лада сабийлени къалай юй-
ретгенлерин кёребиз. Юлгю 
алгъан заманыбыз да болады, 
алай бизникиле байрамлада, 
сынаулада да не тюрлю оюнда, 
жырда, тепсеуде да аладан 
артха къалмагъанларын белги-
лерчады. Махтанып айтмайма, 
къууанып белгилейме. Сабийле 
окъургъа, жазаргъа да юйре-
нип барадыла школгъа. 

Иги хазырланнган окъуучула 
бла андан ары ишлеген да 
тынч болады. Аны мен кесими 
сынауумдан билеме. Жетиш-
меген затыбыз а барды. Аз 
жазадыла гитчечиклеге бизни 
жазыучуларыбыз. Жазгъан 
этселе да, ол китапланы бу 
жыл сандагъы сабийлеге сей-
ир болурча этмейдиле. Аллай 
чыгъармаланы тиллери, сурат-
лары да башха тюрлю болургъа 
керекди. 

– Сабийле ана тиллерин 
билемидиле?

– Аллахха шукур, бизде ал-
лай къайгъы жокъду. Бары да 
биледиле. Орусча да кишиге 
оздурлукъ тюйюлдюле. Арт-
да, бир кесек ёсгенден сора 
башланадыла ол ана тилден 
къачхан къайгъыла. Алагъа не 
айып? Ата-анадан кёргенлерин 
этедиле. Болсада элде ол жаны 
бла хал игиди. 

– Халкъ назмучукъланы, 
жомакъланы уа хайырлана-
мысыз?

– Назмуланы сюйюп биле-
диле, къатлайдыла. Сабийлеге 
аланы кёлден айтхан тынчды. 
Халкъ жомакъланы уа бу жыл 
саннга жарагъанлары хазна 
жокъду, былай жаныуарланы, 
къанатлыланы юслеринден 
болмаса. 

Магъана жаны бла ауурдула 
ала – ол аны алдады, ол аны 
ёлтюрдю, жортууулгъа барды 
да, биреуню жылкъысын сюр-
дю дегенча кёп жандауурсуз 
да, къылыкъсыз да ишле су-
ратланадыла бизни халкъ жо-
макъларыбызда. Баям, аланы 
ата-бабаларыбыз сабийлеге 
угъай, бир бирге айтхандыла, 
узун кечелени къысхарта. 

– Ингирге арыймыса? Не 
заманда артыкъ къыйын бо-
лады?

– Сегизни жарымында ишде 
болама. Юйге ингирде жети 
бола келеме. Арый эсем да, 
эслемейме, юйреннгенден бо-
лур. Кёрюп, сабий санга чапса, 
андан уллу зауукълукъ жокъду 
юйретиучюге. 

Къыйын а, юч-тёрт жыл къа-
рагъанларынг ёсюп, аланы 
школгъа ийип, экинчи къау-
умну алсанг, ол заманда бо-
лады. Ата-аналарындан энди 
айырылгъан сабийле жангы 
низамгъа юйреннгинчи жиляй-
дыла, жагъын этедиле. 

Бирин къоюнума алсам, 
экинчиси мени ал деп келеди 
да, аны тюртюп, кесин жа-
рашдырыргъа кюрешеди то-
бугъумда. Не этгин? Экисин 
да къысама кесиме. Алай ол 
сабийге, юйретиучюге да къый-
ын кезиу бек терк кетеди. Гитче-
чикле болгъанлыкъгъа, игини, 
аманны, кертини, ётюрюкню 
сезип къоядыла. Юйретиучю 
ол затны унутмазгъа керекди.

Ушакъны КЕРТИЛАНЫ 
Сакинат бардыргъанды. 

БИЙИК ДАРАЖАЛЫ ЧЫГЪАРМАЛАНЫ 
БИТЕУ ДУНИЯГЪА ЖАЙГЪАН УСТАЛА

ТАРЫХНЫ БЕТЛЕРИ

1881 жыл жаз башында террористле кеслери жарашдыргъан бомбала атып Александр 
Экинчини  ауур жаралы этедиле.  Андан сора – ол жыл 16 сентябрьде Россейде къыралны 
башчыларын сакълау жаны бла биринчи энчи ведомство къуралады. Патчахны сакълауул-
ларыны таматасына уа генерал Пётр Черевинни саладыла. Андан ары иш къалай болгъаны-
ны, къыралны башчыларына къараууллукъ къалай этилгенини юсюнден «Комсомольская 
правда» газетни корреспонденти Евгений Черных хапарлагъанды.

1917 жыл кюз артында 
большевикле эски дуни-
яны мурдоруна дери оюп 
башлайдыла, жангысын, 
кеслерине табын къурар 
ючюн. Аны бла бирге къы-
рал къоруулау системаны да 
къурутадыла. Шёндю анга 
ийнаннган окъуна къыйын 
болур, алай Октябрьде хор-
ламны биринчи кюнлерин-
ден сора Совет къыралны 
башчысыны жанын сакъла-
угъа жууаплы бир деп бир 
адам  болмагъанды.

Алай артда Лениннге адам 
бередиле – водитель кероху 
бла - Степан Гиль. Ол чекист 
тюйюл эди, кеси да парти-
ягъа къошулмагъан адам 
болгъанды. Аны жетишими 
уа, алай айтайыкъ – рево-
люциягъа дери  император-
ну гаражында ишлегенди. 
Степан анда императрица 
Александра Фёдоровнаны 
жюрютгенди.

Ильичге биринчи кере 1918 
жылда  1 январьда чабыуул-
лукъ этгендиле. Швейцарлы 
социал-демократ Фридрих 
Платтен бла бирге Петро-
градда машина бла бара 
болгъан кезиуде Башчыгъа 
алгъын патчахны офицер-
лери окъ атадыла. Плат-
тен Ленинни  кёкюреги  бла 
жабады. Къолу да жаралы 
болады.

Жаз башында Совет пра-
вительство Петрограддан 
Москвагъа кёчеди. Анда 1918 
жылда 30 августда Михель-
сонну заводунда митингден 

сора Серпухов орамда бара 
тургъанында,  эсер тиширыу 
Каплан анга окъ атады.  Ле-
нин сау къалады.

 Андан сора Совнаркомну 
башчысы бла бирге айла-
нырча, ВЧК Гильге болуш-
лукъгъа кюн сайын бир ненча 
оператив комиссар берип 
башлайды. Башха-башха 
кезиуледе Троцкийге бла 
Дзержинскийге да бериучю 
эдиле сакълауулла. Аладан 
сора кишиге да угъай…

1920 жылда жаз башында 
Ильич ауруулу болады. Ахыр 
кюнлерине дери Москвадан 
узакъ бармай Горкиде тур-
гъанды. Анда аны сакълагъ-
ан чекистлени саны жыйыр-

магъа жете эди. Алай аланы 
къуллукълары «къыйын эмда 
къоркъуулу» болмагъанды. 
Сёз ючюн, ауруулу  бачама  
ары келгенден сора, биринчи 
кече ала юлкюледе «жырла-
ры бла» Владимир Ильич-
ге жукъу бермеген булбул 
чыпчыкъны ары-бери къуууп 
тургъандыла.

Ахыр кюнлерини аллында 
Ильич тири болады. Чачын 
къыркъырын излейди. Аны 
сакълауулу Франц Балтру-
шайтис,  биринчиден,  чачын 
машинка бла ишлейдм, ызы 
бла сакъалын, мыйыкъларын 
да къысхартады. Ма бюгюн-
люкде да Ленин Мавзолейде 
ол халли жатады.

1927 жыл июньда ким эсе 
да биреу Лубянкада ОГПУ-ну 
пропускла берген бюросу таба 
бомба атады. Бу терактдан 
сора Политбюро эмда чекист-
ле къыралны биринчи адам-
ларын къоруулау системагъа 
тынгылы эс буруп тебирей-
диле. Энчи бегим чыгъарып, 
СССР-ни эки жыйырмагъа 
жууукъ къырал таматаларына 
энчи сакълауулла  бередиле.

Сталинни жанында уа 10  
июньдан башлап ОГПУ-ну кол-
легиясыны энчи бёлюмюню 
комиссары литвачы эр киши 
Иван Юсис сюеледи. Ол кеси 
да ары дери СССР-ни тамата 
чекисти Дзержинскийни сакъ-
лаучу эди.

Лубянкада терактдан сора 
«темир Феликсни» танышы, 
ОГПУ-ну оператив бёлюмю-
ню тамата уполномоченныйи 
Николай Власикни отпускдан 
чакъырадыла. «Начальство 
манга къысха заманны ичин-
де Кремльни къараууллугъун 
къураргъа буйрукъ береди. 
Дагъыда Правительствону ке-
лечилерин дачалада, тышын-
да башха жерледе болгъан 
кезиулеринде сакълауну да 
буюрадыла. Бютюнда жолдаш  
Сталинни жанын къоруула-
угъа энчи эс бурургъа борч 
саладыла», - деп жаза эди ол 
эсгертиулеринде.

Алай бла 1927 жылда Власик 
Сталинни къарауулуну баш-
чысы болады. Жашау жолуну 
ахырында хар  кимде да  осал 
ниет   кёрюп тургъанлыкъгъа,  
бачама ол кезиуледе кесини 
жанына уллу кёллю болуучу 
эди. Бирде Политбюрону оно-
уларына да къулакъ салмай, 
Москвада жаланда Юсис бла 
бирге жаяу да айлана бол-
гъанды.

1931 жылда кюзде Сталинни 

столуна ОГПУ-ну къагъыты 
тюшеди. «16 ноябрьде бизни 
агентибиз бла бирге кюндюз 
сагъат тёртню жарымында 

Ильинкада, 5/2 юйню къа-
тында бара туруп, ингилиз 
разведканы агенти кеси да 
сунмай тургъанлай сизге тю-
беп, керохун чыгъарыргъа 
кюрешгенди. Бизни адамыбыз 
айтханнга кёре, ол секирип аны 
къолундан тутуп бир жанына 
тартханды». Записканы ахы-
рында: «Товарищ Сталиннге 
Москвада жаяу жюрюуню 
къояргъа керекди»,- деп жа-
зыла эди.

Юсис ол жыл жюреги тутуп 
ёледи. Власикге уа, башха 
борчларыны юсюне Башчыгъа 
сакълаууллукъ этиуню да къо-
шадыла. 1933 жылда 23 сен-
тябрьде Пицундада солугъан 
кезиуде аланы гитче кемелери 
тенгизге чыгъады. Сунмай тур-
гъанлай тенгизни жагъасын-
дан ала таба ушкок атылгъан 
тауушла эшитиледиле. Власик 
секирип кеси бла Сталинни 
жабады. Артда белгили бол-
гъаныча, чекчиле «халкъланы 
атасы» тенгизге чыгъарыгъы-

ны юсюнден билмей, катерде 
бузукъчула баргъан сунуп от 
ачхан эдиле.

Николай Сидорович 25 жыл-
ны ичинде къырал къоркъуу-
сузлукъну генерал-лейтенант 

чынына дери къуллукъ этгенди. 
Баям, ол кезиуледе къыралны 
биринчи адамларын къору-
улагъан эм иги системаны 
ол къурагъан болур эди. Аны 
кезиуюнде Башчыны къурч 
бла кючлендирилеген машина 
ичине олтуртадыла. Кортежде 
Сталин къайсында баргъанын 
киши да билалмазча бир  бирге 
ушагъан  бир ненча машинаны 
тизиу акъыл да андан чыкъ-
гъанды.

Аны барыны да хайырындан   
аллай бир жылны ичинде тама-
тасына къоркъурча бир кере 
да чабыууллукъ этилмегенди. 
Власикни уа Берияны буйругъу 
бла 1952  жылда тутхандыла. 
Адепсизликде, къылыкъсыз-
лыкъда, Башчыны къурутургъа 
таша оноу этгенинде терслеп, 
Николай Сидоровичге он жыл 
бередиле. Ол аладан ючюн ол-
туруп чыгъады. Алай толусун-
лай а аны атына тазалыкъны  
жаланда 2000 жылда къайта-
радыла. Ол ёлгенден сора…

ХРУЩЁВХА – ЖЫЙРЫКЪ ТЮБЮНДЕН ПИСЬМО…

ЛЕНИННИ ЖАНЫН ШВЕЙЦАРЛЫ КЪОРУУЛАГЪАНДЫ

ЧЕКЧИЛЕ СТАЛИННГЕ УШКОК АТХАНДЫЛА

Хрущёвну заманында КГБ-да 
айтхылы «девятка» (СССР-ни 
башчыларын сакълау жаны бла 
9-чу Управление) къуралады.

Эсге сала айтсакъ, кесин 
сакълаугъа Хрущёв уллу кёллю 
болгъанды. Сёз ючюн,  быллай 
шарт: 1961 жылда Ливадияда 
дачасыны тёгерегинде къарау-
улну кетерирге буйрукъ береди 
ол. Жаланда тенгиз жанындан 

кирген эшикде пост къояды. 
Кече бир тиширыу бла эр киши 
хунаны башы бла секирип, да-
чаны къатында юлкюле ичинде 
бугъадыла. Эрттенликде уа 
алларына чыкъгъан Хрущёвха 
ол жерде властьлагъа уллу та-
рыгъыу этедиле. Ма андан сора 
дачаны тёгерегине жангыдан 
къарауул тизедиле.

Австрияда ким эсе да Хру-
щёвну аякъ тюбюне грана-
тагъа ушагъан  абери атады. 
Сакълауул Михаил Солдатов 
секирип аны кеси   бла жабады. 
Насыпха, хата-палах болмайды. 
Темир орунда уа орус эмигрант-
ны письмосун табадыла. Ол 
анда Ата журтуна къайтыргъа 
болушлукъ излеп жазгъанды.

Энтта да бир аз-маз кюл-
кюлю шарт а Минск шахарда 
болгъанды. Къууанчлы ишлени 
биринде сахнагъа чыкъгъан 
актриса нек эсе да къолун  
жыйрыгъыны тюбюне сугъуп 
башлайды. Солдатов сахнагъа 
чартлап аны къолундан терк 
тутады. Артда рапортда: «Ариу 
жыйрыкъ бек жыртылгъан  
эди», -деп жазгъандыла. Ак-

трисаны уа ёрге жаны жалан 
ачыкъ болгъан эди. Соргъан-
ларында, жыйрыкъ тюбюнден 
Никита Сергеевичге письмо 
чыгъарыргъа сюйгенин бил-
дирген эди ол.

Хрущёв башлары ачыкъ ма-
шиналаны жюрютюрге сюйген-
ди. Сёзсюз, ол аны сакълауул-
ларына баш ауруу къоша эди. 
АБШ-ны президенти Кеннедини 
Далласда аллай машинада 
бара тургъанында ёлтюргенле-
ринден сора Никита Сергеевич 
кесин къолгъа алады. Башха 
къыралланы башчылары да 
сагъыракъ болуп башлайдыла.

«Сабийлеге аталгъан китапла, аланы тиллери, 
суратлары да сейир болургъа тийишлидиле»

Ахыры 4-чю бетдеди.

Къайсын Наум Гребнев бла.

Къайсын россей поэтле, кёчюрмечиле бла.

БРЕЖНЕВНИ ЖАНЫН 
КЪАЛДЫРГЪАН КЪАБАКЪЛА

Бирси совет башчыланы арасында кеси-
ни жашаууна бегирекда сакъ болгъаннга 
Брежнев саналгъанды. Аны энчи сакъ-
лауулларыны таматасы генерал-майор 
Александр Рябенко болгъанды.

Брежневге барыбыз да билген таурухлу 
чабыууллукъну 1969 жылда Совет Армияны 
гитче лейтенанты Виктор Ильин этгенди. 

Ишлеген жеринде эки «Макаров» керох ур-
лап, окъла да алып, ол Ленинграддан Мо-
сквагъа учады. Анда ата къарындашыны 
юйюнде тохтайды. Ол адам кеси да алгъын 
милицияда ишлегенди. Эрттенликде жуу-
угъуну шинелин да урлап, Боровицкий къа-
бакълагъа келеди, милицияны тизмесине 
кирип, араларында сюеледи. Кремльде уа 
Брежнев космонавтла бла бирге келирин 
сакълап болгъандыла.

Кортеж аны къатына жетгенде, Ильин би-
ринчи машинаны оздуруп, генсек экинчиде 
олтургъан сунуп, эки къолундан керохла 
бла от ачады. Машинагъа онбир окъ же-
теди. Анда космонавтла Георгий Берего-
вой, Алексей Леонов, Андриан Николаев 
юйдегиси Валентина Терешкова бла бирге 
бара болгъандыла. Водитель - «9-каны» 
офицери Илья Жарков ёлюр жаралы бола-
ды. Сыйлы эскортну мотоциклистини къо-
луна да окъ тиеди. Террорист керохларын 
жангыдан окъла бла толтурама дегенлей,  
къабакъланы къатында къараууллукъ этген 
«9-каны» келечиси Михаил Ягодкин уруп 
аны эсин аздырады.

Брежневни машинасына уа окъ тийме-
генди. Уллу Таш кёпюрге жетгенде Леонид 
Ильични къатында олтургъан, аны сакъла-
уулларыны таматасы  Рябенко водительге 
кортежден чыгъып Кремльге Спасск 
къабакъла бла кир деп буйрукъ бергенди. 
Рябенкогъа ич сезими аберими билдирген  
болур эди?

Бирде генсек сакълауулларына кеси баш 
ауруу къураучу эди. Машинада бек къызыу 
барыргъа сюйген адам болгъанды ол. 
Бир ненча кере авариялагъа тюшерге да 
къалгъанды. Алай къадары эмда Рябенко 
Брежневни сакълагъанлай тургъандыла.

1982 жылда 23 мартда Ташкентде бол-
гъан  кезиуюнде аны программасы бек бай 
эди. Леонид Ильичге уа 75 жыл толгъанды. 
Авиазаводха бармазгъа оноу этиледи. 
Алай артха резиденциягъа къайта туруп,  
Брежнев экили болады: «Адамла хазыр-
ланып тургъан эдиле тюбешиуге, сакълай-
дыла». «Леонид Ильич, заводха барыргъа 
жарамайды. Къарауулну да кетергенбиз», 
- дерге кюрешгенди Рябенко.

Генсек анга онбеш минут береди. Тю-
бешиуню самолётла жыйгъан цехде ёт-
дюрюрге оноулашадыла. Аны юсюнден 
ич радио бла эшитгенлеринден сора бир 
ненча жюз ишчи ары чабышадыла. Сакъ-
лауулла бир бирлерини къолларындан ту-

туп, аланы тыяргъа кюрешедиле. Рябенко 
уа тынчаймады – не да этип, артха къай-
тыргъа керекди! Брежнев а: «Мен ишчиле 
бла сёлеширге сюеме»,- деп анга къулакъ 
салмайды. Кезиуню бир кезиуюнде къадар 
адам ёрлеген агъач сахна аланы ауурлугъ-
ун кётюрмей оюлады. Агъачла кёплени 
юслерине тюшедиле. Ол санда Брежневни, 
Рябенкону, Узбекистанны башчысы Раши-
довну да.

Сакълауулла къадалып Брежневни ала-
ны тюбюнден кючден чыгъарадыла. Аны 
уа къулагъы да сыдырылып, алайындан 
къаны да саркъа. Заводну ишчилери уа 
жангыдан басынып башлайдыла. Энди уа 
хар ким да не болгъанын кеси кёзю бла кё-
рюрге сюе эди. Рябенко керохун чыгъарып, 
аны бла ары-бери силдей машиналагъа 
жол ачады. Артда врачла Леонид Ильични 
имбаш сюегинде жара тапхандыла. Ол 
женгил къутулгъанды дерге боллукъду.

РАИСА МАКСИМОВНА 
ТЁРЕНИ БУЗГЪАНДЫ

Горбачёвланы юйюрюню юсюнден «9-
каны» ветеранлары артыкъ сюйюп айтмай-
дыла. Къыралны башчыларын сакълагъан, 
отставкада полковник Виктор Кузовлев 
алай жазыучу эди: «Раиса Максимовна 
кесине дайым эс бурулурун излеген адам 
болгъанды. Не ууакъ жумушу бла да ол 

КГБ-ны 9-чу Управлениясыны башчысына 
Плехановха сёлешип тебиреучю эди. Аны 
онгуна да къарамай. Ол а бир да жарат-
магъанды аны».

«Раиса Максимовна сагъынылгъан 
Управленияны башчысыны орунбасары 
генерал-майор Кленны тюз къулуча этген 
эди. Горбачёвагъа дери бир генсекни юй-
дегиси къырал ишлеге къатышмагъанды. 
Раиса Максимовна уа ол тёрени бузгъан-
ды».

Горбачёвну тыш къыраллагъа баргъаны 
да «9-каны» келечилерине баш ауруу бола 
эди. Сунмай туруп абери болуп къалмаз 
ючюн, къыралны башчыларыны маршрут-
лары, къалайда тохтарыкълары, халкъ бла 
тюбешиулери аллындан окъуна жарашды-
рылады.

- Бизде уа президент машинасындан аны 
юйдегиси къалайда сюйсе да чыгъыучу 
эди, - деп эсине тюшюреди аны сакълау-
улларыны башчысы Владимир Медведев. 
- Ол жукъгъа келишмеген  ишди, алай 
болмайды дегеннге къулакъ салмагъанды. 
«Не хапарды ол! Энди сакълауулла генсек-
ге акъылмы юйретирикдиле? Угъай, алай 
болур амалы жокъду!» Аны хатасындан аз 
къоркъуулу зат болмагъанды… 

ЕЛЬЦИННИ АРАКЪЫСЫНА СУУ 
КЪОШУП ТУРГЪАНДЫ

1985 жылда КГБ-ны 9-чу Управления-
сыны келечиси Александр Коржаковну 
Москвада партияны горкомуну жангы 
биринчи секретары Ельциннге «береди-
ле». Ол къара чёпге тюшгенде сакъла-
уул таматасы бла къалады. 1990 жылда 
уа Ельцинни РСФСР-ни Баш Советини 
Председателине айырадыла. Коржаков а 
къоркъуусузлукъ бёлюмню таматасы бо-
лады. Кесини орунбасарына чекист Борис 
Ратниковну алады. Ол ары дери аны бла 
Афганистанда къуллукъ этген кезиулерин-
де шагъырей болгъан эди.

Токъсанынчы жыллада РФ-ни къарауул-
лугъуну Баш управлениясыны таматасыны 
биринчи орунбасары, ФСО-ну запасда ге-
нерал-майору Ратников ма былай айтады: 
«Ал кезиуде бизни бёлюмде Коржаковну, 
сакълауулланы эмда оператив  ишчилени 
да бирге санаса,  жаланда сегиз адам 
болгъанды. Алай ГКЧП хорлатхандан сора 
Ельцин кесине «гитче КГБ» къураргъа 
тилейди. Не  ючюн дегенде,  ол Комитет-
ге ышанмагъанды. СССР чачылгъандан 
сора уа биз тынгылы служба къурайбыз».

- Борис Константинович, Ельцин аракъ-
ыгъа бек тартыннган адам болгъанды. Ол 
сизге чырмаулукъ этгенмиди?

- Айтхан этесиз! Деменгили къыралны 
президентини ичгичилиги бек уллу  про-
блема эди. Коржаков буфетде битеу 
ичгилени букъдуруп, аракъыгъа уа суу 
къатышдырып болгъанды. Шешаны ба-
шын а, таматасы билмезча, «Кристалл» 
заводдан келтирилген энчи аппарат бла 
жабыучу эди. Алай бла Ельцин аракъы 
ичгенликге хазна эсирмегенди.

Ростуризм къыралны ичинде 
эм тышында спортну бу тюр-
люсюн айнытыугъа грантланы 
алырча конкурсха заявкаланы 
жыйып башлагъанды. Аны 
ючюн 1,2 миллиард сом суб-
сидия бёлюннгенди, ахча та-
бийгъатда солууну къурау бла 
байламлы проектлеге берил-
ликди. Алагъа автотуристлеге 
машиналаны къоярча жерлери 
бла лагерьлени, модуль къо-
накъ юйлени ишлеу, жангы 
турист маршрутланы хазырлау 
эм болгъанларын тапланды-
рыу, навигация системаланы 
орнатыу, къоркъуусузлукъну 
жалчытыу, солуу жерлени иги-
лендириу, чекленнген онглары 
болгъан адамлагъа ахшы он-

гланы къурау киредиле. 
Ростуризмни башчысы За-

рина Догузова белгилегенича, 
россейли туризмни тарыхында 
шёндюгюлю солууну къураугъа 
къыралдан болушлукъ тюзюн-
лей биринчи кере этилликди. 
Бу башламчылыкъла келе 
тургъан эки-юч жылда халны 
тюрлендирирге, аны бютюн 
сейир этерге болушурукъдула. 
Конкурсну эсеплери ноябрьде 
ачыкъланырыкъдыла, дегенди 
ол.

Эришиуге россейли турист 
фирмала бла энчи предприни-
мательле къатышаллыкъдыла. 
Грантны алгъан проектине из-
леннген ахчадан 30 процентин 
кеси къошаргъа тийишлиди, 

субсидияны ёлчеми 3 милли-
ондан кёп болмазгъа керекди. 

Заявкала электрон халда 8 
октябрьге дери алынадыла. 
Конкурсну юсюнден толу ин-
формация https://1619.tourism.

gov.ru/ сайтда бериледи, деп 
билдиредиле республиканы 
Курортла эм туризм министер-
ствосундан.

КУЛЬЧАЛАНЫ Зульфия.

РФ-ни МВД-сыны Краснодарда 
университетини квалификацияны 
ёсдюрюу жаны бла Шимал-Кав-
каз институтунда «Экстремист 
аманлыкъланы ачыкълау, тохта-
тыу, профилактикасын бардырыу 
жаны бла магъаналы соруула» 
деген темагъа жыйылыу барды-
рылгъанды. Анга КъМР-де Ич 
ишле министерствону уголовный 
розыскыны эмда экстремизмге 
къажау арасыны къуллукъчулары, 
вузну устазлары къатышхандыла, 
деп билдиргендиле бизге ведом-
ствону пресс-службасындан.

Жыйылыуну энчи дисципли-
нала кафедрасыны таматасы 
Михаил Ардавов бардыргъанды. 
Сёз экстремизмге къажау ишни 
праволу эм илму  мурдоруну 

юсюнден баргъанды. Ол санда 
Россейде экстремизмге къажау 
стратегиягъа хазырланнган тю-
зетиуле сюзюлгендиле. Право 

низамны сакълаучула Интернетде 
жалгъан билдириулени жайылыу-
ларын тохтатыуну мадарларын да 
тинтгендиле. 

РФ-ни Миллет гвардиясыны 
КъМР-де Управлениясында сау-
утланы жюрютюуге контрольну 
тамамлау жаны бла законла 
къалай толтурулгъанлары сю-
зюлгенди. Жыйылыугъа Ро-
симуществону республикада 
бёлюмюню, КъМР-де Ич ишле 
министерствону эмда проку-
ратураны къуллукъчулары къа-
тышхандыла. Аны Управленияны   
башчысыны орунбасары, ведом-
ствону лицензия-эркинлик бериу 
арасыны таматасы Заурбек Ха-
чемизов бардыргъанды.  

Сёз жууаплы органланы ара-
ларында  сауутланы жюрютюу, 

законлагъа бузукълукъла этип 
аланы сатыу-алыугъа къажау 
ишни игилендириуню юсюнден 
баргъанды. Ол санда ич ишле 
органлада сакъланнган сауут-
ланы асырауну сорууларына да 
къаралгъанды. 

Право низамны сакълаучула 
сауутланы иесине къайтарыу, 
аны жюрютюрге эркинликни 
сюдню оноуу бла тохтатыу, сюд-
ню сауутланы жюрютюу бла 
байламлы оноуларын толтуруу 
жаны бла праволу базаны бла 
методика эсгертиулени  да тинт-
гендиле. 

- Республиканы толтуруучу 

власть органлары бирге кели-
шип ишлеселе, сауутланы за-
консуз жюрютюуню тохтатыу, 
МВД-ны складларында сакъ-
ланнганлагъа контрольну къаты-
ландырыу, сауутланы жюрютюр-
ге эркинликлери болгъанланы 
праволарына  бузукълукъла 
этмей, тюз оноула чыгъарыу 
жаны бла борчланы тамамлар-
гъа къолдан келликди,-дегенди 
Заурбек Хачемизов жыйылыуну 
ахырында.

Росгвардияны КъМР-де 
Управлениясыны 
пресс-службасы.

Устазны усталыгъына окъугъан студентле бла 
Нальчикде УМВД-ны полициячылары сабийлени ала 
ингирде жолда кёрюнюрча не этерге кереклисине 
юйретгендиле эмда жолда жюрюуню жорукъларын 
эсгертгендиле.  Нальчикде УМВД-ны акъылбалыкъ 
болмагъанланы ишлери жаны бла бёлюмюню ке-
лечилери «Къоркъуусузлукъну ыйыгъы» деген про-
филактика ишни къурагъандыла. Аны чеклеринде 

республиканы педагогика вузуну студентлери школ-
чулагъа,  аланы ата-аналарына «Къоркъуусузлукъну 
минутлары» деген акцияны бардыргъандыла. 

Биринчиден, студентлеге «Жолда авариялада 
сабийлени ачыгъанларыны профилактикасы» де-
ген темагъа лекция бардырылгъанды. Психология 
илмуланы кандидаты, акъылбалыкъ болмагъанланы 
ишлери жаны бла бёлюмню инспектору полицияны 
капитаны Галина Яковлева студентлеге  жолда жаяу 
баргъанда къаллай къоркъуулу болумгъа тюшерге 
боллугъуну юсюнден айтханды.

- Къара тюрсюнлю кийимлери болгъанла ингирде 
жолда кёрюнмей къаладыла. Водительле аны узакъ-
дан окъуна эслер ючюн а  кийимлеге светоотража-
тельле тагъаргъа тийишлиди, - деп белгилегенди 
ПДН-ни инспектору Мокъаланы Магомет.

  Алай бла студентле светоотражательле ишлеп, 
Нальчикде 5-чи номерли школну окъуучуларына 
къонакъгъа баргъандыла. Ала сабийлеге бла ата-
аналагъа жолда жюрюуню жорукъларын сакълар-
гъа кереклисин айтхандыла эмда   саугъаларын 
бергендиле. 

Ведомствола аралы комиссияны келечилери 
аманлыкъла этгенлерине ишеклиле тутулгъан 
изоляторланы ишлерин сюзгендиле. Тинтиулеге 
КъМР-де МВД-ны Жамауат советини келечилери 
да къатышхандыла. 

КъМР-де Адамны эркинликлери жаны бла 
уполномоченныйни аппаратыны, Жамауат-къарау 
комиссияны, башында айтылгъан организацияны 
эмда   къалауур-конвой службасыны келечилери 
районлада тёрт изоляторда бла административ 
жууапха тартылгъанла тутулгъан приёмникледе 
болгъандыла. Ведомствола аралы комиссия 
учрежденияла техника бла къалай жатчытылынн-
ганларын, тутулгъанланы эркинликлери къалай 
сакъланнганын сюзгендиле.    

Тинтиуле учреждениялада бу жаны бла иш 
кереклисича къуралгъанын ачыкълагъандыла. 

  ТИКАЛАНЫ Фатима хазырлагъанды. 

Нальчикни аскер комиссариаты Россей Федерацияны 
Къоруулау министерствосуну вузларына эмда башха кюч 
структураланы профессионал билим берген учреждения-
ларына кандидатланы сайлап башлагъанды.  

Соруулары болгъанла комиссариатха келирге боллукъ-

дула: Нальчик шахар, Вологиров атлы орам, 26-чы 
мекям. Заявленияланы баш эм бараз кюн 14 сагъатдан 
17 сагъатха дери берирге онг барды (45-чи отоу). Бир-
гегизге паспортну, аскерде къуллукъ этерге чакъырылгъан 
инсанны удостоверениясын (аскер билет)  келтиригиз.

РФ-ни Следствие комитетини КъМР-де следствие управ-
лениясыны башчысы юстицияны генерал-майору Андрей 
Потапов инсанланы ведомствону иши бла байламлы 
сорууларына бла тилеклерине тынгыларыкъды. Алай бла 
30 сентябрьде Черек районда управленияны бёлюмюнде  
тюбешиу  боллукъду. Ол  10 сагъатда башланырыкъды. 1 

октябрьде уа Элбрус районда бёлюмде бардырыллыкъды 
приём. Ол да 10 сагъатда башланырыкъды. 

 Соруулары, тилеклери болгъанла алгъадан да бу 
телефон номерлеге сёлешип, жазылыргъа боллукъдула:   
8(866-2) 77-24-92, 77-11-49, неда управленияны жер-
жерли бёлюмюнде.

Туризмни 
аякъландырыргъа алланып

Быллай иш да болгъанды

Жашырын портсигар
Бу хапарны манга Политбюрону алгъын келе-

чиси  Егор Лигачёв айтханды: «Партияны Томскда 
обкомуну биринчи секретары болуп ишлеген кези-
уюмде мен Брежневде бир ненча кере болгъанма. 
Тюбешиулени биринде ол манга былай тарыгъады: 
«Эшитемисе, Егор, была манга не зат этедиле. Он-
гуму аладыла! Тютюн ичерге сюеме – къоймайдыла. 
Генеральный секретарьгъа! Сен а столда портсигар 
нек турады деп сорлукъ да болурса. Ма, ач да кёр, 
ачаллыкъ эсенг!» - «Леонид Ильич, да мен тютюн 
ичмейме да, ачарыкъ тюйюлме аны». – «Сюйсенг да 
эталлыкъ тюйюл эдинг! Ол жаланда 40-50 минутха 
бир кере ачылады. Ма, къарачы, техника неге жет-
генди. Тютюн ичеригим а келеди да. Билемисе мен 
а не этеме?»

Брежнев къонгуроуну кнопкасын басады. Ото-
угъа сакълауул киреди. «Бер папирос!» - «Сизге 
жарамайды, Леонид Ильич, врачла къоймайдыла!» 
«Алай эсе - ахшы жолгъа. Мени жангы сакълауу-
лум боллукъду». Чамланыпмы огъесе кертиденми 
айтады ол. Алай андан сора ол адам папирос 
келтирди».

Ахыры. Аллы 3-чю бетдеди

Интернетде жалгъан хапарланы 
тыйыу амалланы тинтгендиле

РОСГВАРДИЯ

Сауутланы законсуз жюрютюуню жолун кесерча

АКЦИЯ

Тамблагъы педагоглагъа полициячыланы дерслери

КЪАРАУ

Низамдан тайыу эсленмегенди

Приём

Келгенлени сорууларына бла тилеклерине тынгыларыкъды

Билдириу

Аскер вузлада окъургъа талпына эсегиз...

УЛБАШЛАНЫ Мурат хазырлагъанды.


